
Cynrychioli’r Arglwydd Iesu Grist
(Llythyr Paul at y Colosiaid_24)

Gadewch i’r neges wych am y Meseia fyw ynoch chi, a’ch gwneud chi’n ddoeth wrth i chi ddysgu a rhybuddio'ch gilydd. Canwch salmau, emynau a chaneuon ysbrydol i fynegi eich diolch i Dduw. 17 Gwnewch bopeth gan gofio eich bod yn cynrychioli yr Arglwydd Iesu Grist – ie, popeth! – popeth dych chi’n ei ddweud a’i wneud. Dyna sut dych chi’n dangos eich diolch i Dduw. (3:16-17)
Mae Paul wedi dweud wrth y Colosiaid mai Crist yn byw ynoch chi (1:27) ydy Cristnogaeth. Mae’n bwysig i ti gofio hyn wrth astudio’r rhannau nesa o Colosiaid, rhag ofn i ti ddisgyn i’r trap o feddwl mai dilyn rheolau ydy’r peth pwysicaf! Rhaid gosod perthynas iach hefo Iesu yn gyntaf, a bydd popeth arall dilyn. Ar ôl derbyn y bywyd newydd mae’r newidiadau’n dod.

Mae newyddion da’r efengyl (y geiriau sydd yn ein Beiblau), drwy waith yr Ysbryd Glân, yn graddol newid y Cristion i fod yn fwy tebyg i Iesu. (Wyt ti’n cofio’r rhestr o rinweddau Cristnogol oedd angen ymdrechu i’w meithrin yn ein bywydau?) 
Dyn ni i gyd fel drych yn adlewyrchu ysblander yr Arglwydd, ac yn cael ein newid i fod yn debycach iddo. Dyn ni'n troi’n fwy a mwy disglair o hyd. A’r Ysbryd Glân ydy'r Arglwydd sy'n gwneud hyn i gyd. (2 Corinthiaid 3:18)
Rhaid i Gristnogion ddal ati i ddysgu mwy am Iesu; bod yn fodlon cael eu dysgu, a dysgu eraill am Iesu hefyd. Pan mae Cristnogion yn cyfarfod (fel arfer ar ddydd Sul) i addoli a diolch i Dduw, dylen nhw wneud yn siŵr mai’r neges, sef Gair Duw, ydy canolbwynt y cyfarfod. 

  Gadewch i’r neges wych am y Meseia fyw ynoch chi, a’ch gwneud chi’n ddoeth wrth i chi ddysgu a rhybuddio'ch gilydd.
Roedd Paul yn annog y Colosiaid hefyd i ganu salmau, emynau a chaneuon ysbrydol i fynegi eich diolch i Dduw . Mae diolch i Dduw am bopeth dyn ni’n dderbyn yn bwysig iawn; mae’n help i ni gofio cymaint wnaeth Iesu droson ni wrth farw ar y groes.

Pan mae person yn dod yn Gristion mae ei fywyd  yn newid ac mae Iesu’n dod yn bwysig iawn iddo (3:4). Dylai pob Cristion ddangos ychydig bach o Iesu i’r bobl o’u cwmpas. Er mwyn gwneud hyn rhaid bod yn ufudd i Iesu; ac mae o’n rhoi nerth i Gristnogion i fyw mewn ffordd sy’n ei blesio.
Mae’n OK i ni feddwl am Paul fel cynrychiolydd personol i’r Arglwydd Iesu Grist. Cafodd o ei ddewis yn arbennig gan Dduw; gwelodd olau disglair yn sgleinio o’r nef, a siaradodd Iesu’n uniongyrchol hefo fo. Dyn ni’n meddwl fod Paul lot mwy sbesial na ni. Dyn ni’n dueddol o feddwl mai Paul a’i debyg – Pedr, Ioan a’r disgyblion eraill oedd unig gynrychiolwyr personol Iesu. Ond na!
Gwnewch bopeth gan gofio eich bod yn cynrychioli yr Arglwydd Iesu Grist – ie, popeth! – popeth dych chi’n ei ddweud a’i wneud.
Bois bach! Os ti’n Gristion, ti’n cynrychioli Iesu Grist! Mae’n dipyn o gyfrifoldeb! Creda neu beidio, ond mae’n ffaith fod pobl yn edrych ar dy fywyd di o ddydd i ddydd. Mae nhw’n edrych arnat ti i weld sut wyt ti’n bihafio a be wyt ti’n wneud mewn gwahanol sefyllfaoedd. Mae dweud geiriau yn hawdd, ond mae byw bywyd sy’n adlewyrchu cariad Iesu tuag at bobl eraill dipyn yn anoddach! Mae yna ddywediad Saesneg dw i’n hoffi, ‘Don’t just talk the talk, walk the walk.’ Os ti’n Gristion, cofia bob amser pwy wyt ti’n ei gynrychioli!

